პროექტი

საქართველოს კანონი

„ცოცხალი გენმოდიფიცირებული ორგანიზმების შესახებ“ საქართველოს კანონში ცვლილების შეტანის თაობაზე

მუხლი 1. „ცოცხალი გენმოდიფიცირებული ორგანიზმების შესახებ“ საქართველოს კანონში (საქართველოს საკანონმდებლო მაცნე (www.matsne.gov.ge), 02.10.2014, სარეგისტრაციო კოდი: 360160000.05.001.017511) შეტანილ იქნეს შემდეგი ცვლილება:

1. მე-2 მუხლის მე-2 პუნქტს დაემატოს შემდეგი შინაარსის „გ1“ პუნქტი: 
„გ1) ცხოველის საკვებად გადამუშავებას;“.

2. მე-4 მუხლის პირველი პუნქტის „გ1“ ქვეპუნქტი ჩამოყალიბდეს შემდეგი რედაქციით:
„გ1) თავისუფალ ზონად გამოცხადება  – საქართველოს მთავრობის უფლებამოსილება საქართველოს ტერიტორიაზე გენმოდიფიცირებული ორგანიზმების გარემოში ინტროდუქციის, საბაზრო ქსელში განთავსებისა და იმპორტის აკრძალვის შესახებ;“.

3. მე-4 მუხლის პირველი პუნქტის „ზ“ქვეპუნქტი ჩამოყალიბდეს შემდეგი რედაქციით:
„ზ) საქმიანობის განმახორციელებელი – ფიზიკური ან იურიდიული პირი, რომელიც გენმოდიფიცირებულ ორგანიზმს იყენებს ტრანზიტისთვის, რეექსპორტისთვის, ჩაკეტილ სისტემაში ან ცხოველის საკვებად მისი გადამუშავების მიზნით;“.

4. მე-4 მუხლის პირველ პუნქტს დაემატოს შემდეგი შინაარსის „ზ1“ ქვეპუნქტი:
„ზ1) გადამუშავება - ცოცხალ გენმოდიფიცირებულ ორგანიზმებზე განხორციელებული ნებისმიერი ფიზიკური ან/და ზოგიერთ შემთხვევაში ქიმიური პროცესი),  რომლის შედეგადაც გენმოდიფიცირებული ორგანიზმი კარგავს გენეტიკური მასალის გადაცემის ან/და რეპლიკაციის უნარს და გამოიყენება ცხოველის საკვების წარმოებისათვის.

5. მე-4 მუხლის პირველ პუნქტს დაემატოს შემდეგი შინაარსის „თ1“ქვეპუნქტი: 
„თ1) რეექსპორტი - საქართველოს ტერიტორიაზე დროებით შემოტანილი და დასაწყობებული ცოცხალი გენმოდიფიცირებული ორგანიზმების შემცველი საქონლის გატანა საქართველოს ტერიტორიიდან, როდესაც არ ხდება საქონლის გადამუშავება და მისი თავდაპირველი შემადგენლობა თვისებრივად და რაოდენობრივად არ იცვლება;“.

6. მე-6 მუხლის პირველ პუნქტს დაემატოს შემდეგი შინაარსის „დ1“ქვეპუნქტი:
„დ1) საქართველოს მთავრობის უფლებამოსილება, გენმოდიფიცირებული ორგანიზმებისაგან თავისუფალი ზონის (ზონების) გამოცხადებით ქვეყნის მთელ ტერიტორიაზე ან მის ცალკეულ ნაწილებში სრულად ან ნაწილობრივ აკრძალოს გენმოდიფიცირებული ორგანიზმების გამოყენება;“.

7. III თავის შემდგომ დაემატოს შემდეგი შინაარსის III1 თავი:

„თავი III1. ცოცხალი გენმოდიფიცირებული ორგანიზმის ცხოველის საკვებად გადამუშავება
მუხლი 171. ცოცხალი გენმოდიფიცირებული ორგანიზმის ცხოველის საკვებად გადამუშავების რეგულირება
1. ცოცხალი გენმოდიფიცირებული ორგანიზმის ცხოველის საკვებად გადამუშავება უნდა განხორციელდეს უსაფრთხოების წინასწარი ზომების მიღებისა  და ზიანის პრევენციის პრინციპების გათვალისწინებით.
2. ცოცხალი გენმოდიფიცირებული ორგანიზმის ცხოველის საკვებად გადამუშავება არ საჭიროებს ლიცენზიას და ხორციელდება სამინისტროსთვის წინასწარი შეტყობინების საფუძველზე.
3. ცოცხალი გენმოდიფიცირებული  ორგანიზმის  ცხოველის საკვებად  გადამუშავება ხორციელდება საქართველოს მთავრობის მიერ დამტკიცებული „ცოცხალი გენმოდიფიცირებული ორგანიზმის  ცხოველის საკვებად  გადამუშავების  მოთხოვნების შესახებ“ ტექნიკური რეგლამენტის თანახმად.
4. ცოცხალი გენმოდიფიცირებული ორგანიზმის ცხოველის საკვებად გადამუშავებისას გათვალისწინებული უნდა იყოს „სურსათის/ცხოველის საკვების უვნებლობის, ვეტერინარიისა და მცენარეთა დაცვის კოდექსითა“ და საქართველოს კანონმდებლობით გათვალისწინებული სხვა მოთხოვნები.

მუხლი 172. ცოცხალი გენმოდიფიცირებული ორგანიზმის ცხოველის საკვებად გადამუშავების  თანხმობა
1. სამინისტრო ცოცხალი გენმოდიფიცირებული ორგანიზმის ცხოველის საკვებად გადამუშავების თანხმობას  ან  თანხმობაზე უარის თქმის შესახებ გადაწყვეტილებას იღებს განაცხადის წარმოებაში მიღებიდან 30 დღის განმავლობაში.
2. სამინისტრო ცოცხალი გენმოდიფიცირებული ორგანიზმის ცხოველის საკვებად გადამუშავების თანხმობასთან დაკავშირებულ პროცედურებს ახორციელებს საქართველოს კანონმდებლობის შესაბამისად.

მუხლი 173. ცოცხალი გენმოდიფიცირებული ორგანიზმის ცხოველის საკვებად გადამუშავების პროცედურაზე სახელმწიფო კონტროლი და ზედამხედველობა
1. ცოცხალი გენმოდიფიცირებული ორგანიზმების ცხოველის საკვებად გადამუშავების მიზნით იმპორტისთვის, საბაჟო პროცედურების, ამ კანონითა და საქართველოს კანონმდებლობით დადგენილი სხვა მოთხოვნების დაცვაზე სახელმწიფო ზედამხედველობასა და კონტროლს კომპეტენციის ფარგლებში ახორციელებს საქართველოს ფინანსთა სამინისტროს სისტემაში შემავალი საჯარო სამართლის იურიდიული პირი - შემოსავლების სამსახური.
2. ცოცხალი გენმოდიფიცირებული ორგანიზმების ცხოველის საკვებად გადამუშავების პროცესის დაწყებამდე, ტრანსპორტირების უსაფრთხოების წესებისა და ამ კანონით დადგენილი სხვა მოთხოვნების დაცვაზე სახელმწიფო  ზედამხედველობასა და კონტროლს კომპეტენციის ფარგლებში ახორციელებს საქართველოს გარემოს დაცვისა და სოფლის მეურნეობის სამინისტროს სახელმწიფო საქვეუწყებო დაწესებულება გარემოსდაცვითი ზედამხედველობის დეპარტამენტი. 
[bookmark: _Hlk126744436]3. ცოცხალი გენმოდიფიცირებული ორგანიზმების ცხოველის საკვებად გადამუშავების პროცესში საქართველოს კანონის „სურსათის/ცხოველის საკვების უვნებლობის, ვეტერინარიისა და მცენარეთა დაცვის კოდექსით“,ამ კანონითა და საქართველოს კანონმდებლობით დადგენილი სხვა მოთხოვნების დაცვაზე სახელმწიფო ზედამხედველობასა და კონტროლს კომპეტენციის ფარგლებში ახორციელებს სამინისტროს სისტემაში შემავალი საჯარო სამართლის იურიდიული პირი - სურსათის ეროვნული სააგენტო.“.

8. 22-ე მუხლი ჩამოყალიბდეს შემდეგი რედაქციით:
„მუხლი 22. გენმოდიფიცირებული ორგანიზმის ტრანსსასაზღვრო გადაადგილება
1. აკრძალულია გენმოდიფიცირებული ორგანიზმის იმპორტი მისი საქართველოს ტერიტორიაზე გარემოში ინტროდუქციისათვის.
1​1. აკრძალულია ერთ ჩაკეტილ სისტემაში გამოყენების მიზნით საქმიანობის განმახორციელებლის ან იმპორტიორის მიერ ერთი წლის განმავლობაში 5 კილოგრამზე მეტი ერთი და იმავე სახეობის გენმოდიფიცირებული ორგანიზმის იმპორტის განხორციელება.
2. გენმოდიფიცირებული ორგანიზმის ჩაკეტილ სისტემაში გამოყენების მიზნით იმპორტის შემთხვევაში იმპორტიორი ვალდებულია გენმოდიფიცირებული ორგანიზმის პირველ განზრახულ ტრანსსასაზღვრო გადაადგილებამდე მიიღოს ცოცხალი გენმოდიფიცირებული ორგანიზმების ჩაკეტილ სისტემაში გამოყენების ლიცენზია.
3. გენმოდიფიცირებული ორგანიზმის ჩაკეტილ სისტემაში გამოყენების მიზნით პირველ განზრახულ ტრანსსასაზღვრო გადაადგილებამდე იმპორტიორი სამინისტროს წერილობით ატყობინებს ასეთი განზრახვის შესახებ.
4. სამინისტრო ამ მუხლის მე-3 პუნქტში აღნიშნული შეტყობინების მიღებიდან 30 დღის ვადაში ამოწმებს ამ შეტყობინების ამ მუხლის მე-2 პუნქტის მოთხოვნასთან შესაბამისობას და წერილობით აცნობებს შეტყობინების შემომტანს საქართველოს კანონმდებლობით განსაზღვრული პროცედურების შესახებ, რომელთა შესრულებაც აუცილებელია პირველადი თანხმობის მისაღებად და შესაბამისი გენმოდიფიცირებული ორგანიზმის შემდგომი იმპორტისათვის.
5. სამინისტრო გენმოდიფიცირებული ორგანიზმის ტრანსსასაზღვრო გადაადგილებაზე გასცემს თანხმობას, რომელიც ადასტურებს გენმოდიფიცირებული ორგანიზმის იმპორტის უფლებას:
ა) ჩაკეტილ სისტემაში გამოყენების ლიცენზიის არსებობის შემთხვევაში;
ბ) ცხოველის საკვებად გადამუშავების მიზნით;
გ) რეექსპორტის მიზნით.
6. გენმოდიფიცირებული ორგანიზმის ტრანსსასაზღვრო გადაადგილებაზე თანხმობა გაიცემა მარტივი ადმინისტრაციული წარმოების წესით, განცხადების წარდგენიდან 1 თვის ვადაში, გარდა იმ შემთხვევისა, როდესაც ეს ხდება შესაბამისი ლიცენზიის გაცემის მიზნით ადმინისტრაციული წარმოების ფარგლებში, განმცხადებლის მოთხოვნის საფუძველზე.
7.აკრძალულია გენმოდიფიცირებული ორგანიზმის იმპორტი, გარდა ამ კანონით გათვალისწინებული მისი ჩაკეტილ სისტემაში გამოყენებისა და ცხოველის საკვებად  გადამუშავების მიზნით იმპორტის შემთხვევისა. ამ მოთხოვნის დარღვევა იწვევს პასუხისმგებლობას საქართველოს კანონმდებლობით დადგენილი წესით.
8. გენმოდიფიცირებული ორგანიზმის იმპორტისათვის/რეექსპორტისათვის ამ კანონით დადგენილი მოთხოვნების დაცვაზე სახელმწიფო ზედამხედველობასა და კონტროლს ახორციელებს საქართველოს ფინანსთა სამინისტროს სისტემაში შემავალი საჯარო სამართლის იურიდიული პირი – შემოსავლების სამსახური. იგი ვალდებულია გენმოდიფიცირებული ორგანიზმის იმპორტის (გარდა ამ კანონით გათვალისწინებული მისი ჩაკეტილ სისტემაში გამოყენების მიზნით იმპორტისა და ცხოველის საკვებად მისი გადამუშავების შემთხვევისა) შემთხვევაში დაუყოვნებლივ აცნობოს სამართალდამცავ ორგანოებს, ხოლო გენმოდიფიცირებული ორგანიზმის რეექსპორტის, ჩაკეტილ სისტემაში გამოყენების მიზნით იმპორტისა და ცხოველის საკვებად გადამუშავების  შემთხვევაში – სამინისტროს წარუდგინოს ინფორმაცია იმპორტირებული გენმოდიფიცირებული ორგანიზმის რაოდენობისა და მწარმოებლის შესახებ.
9. წინასწარ შეტყობინებას სამინისტროს წარუდგენს  საქმიანობის განმახორციელებელი პირი. ეს შეტყობინება უნდა შეიცავდეს ინფორმაციას, რომელიც ადასტურებს, რომ:
ა) ტრანზიტისა და რეექსპორტის შემთხვევაში, გენმოდიფიცირებული ორგანიზმის ექსპორტი ხორციელდება იმ სახელმწიფოს კანონმდებლობის შესაბამისად, რომელშიც ხდება მისი ექსპორტირება; 
ბ) საქართველოს ტერიტორიაზე გენმოდიფიცირებული ორგანიზმის იმპორტი ხორციელდება ცხოველის საკვებად მისი გადამუშავების მიზნით;
გ) ამ პუნქტის „ა“ და „ბ“ ქვეპუნტით გათვალისწინებულ შემთხვევაში, დაცულია ბიოუსაფრთხოების კარტახენის ოქმით გათვალისწინებული მოთხოვნები.
10. სამინისტრო ამოწმებს, დაცულია თუ არა გენმოდიფიცირებული ორგანიზმის ტრანსპორტირებისათვის ამ კანონით დადგენილი მოთხოვნები, და შესაბამისი განცხადების შეტანიდან 30 დღის ვადაში იღებს გადაწყვეტილებას განცხადების დაკმაყოფილების ან განცხადების დაკმაყოფილებაზე უარის თქმის შესახებ.“.

9. 25-ე მუხლი ჩამოყალიბდეს შემდეგი რედაქციით:
„მუხლი 25. გენმოდიფიცირებული ორგანიზმის ტრანსპორტირების უსაფრთხოების ზომები
1. საქართველოს ტერიტორიაზე გენმოდიფიცირებული ორგანიზმის ტრანსპორტირებისას დაცული უნდა იყოს „საქართველოს ტერიტორიაზე ცოცხალი გენმოდიფიცირებული ორგანიზმების ტრანსპორტირებისას უსაფრთხოების, ეტიკეტირების, შეფუთვისა და იდენტიფიკაციის პირობების შესახებ“ საქართველოს მთავრობის დადგენილების მოთხოვნები.
2. ცხოველის საკვებად გენმოდიფიცირებული ორგანიზმის გადამუშავების ან რეექსპორტის მიზნით ტრანსპორტირებისას თანდართულ დოკუმენტაციაში მითითებული უნდა იყოს, რომ:
ა) იგი შეიცავს გენმოდიფიცირებულ ორგანიზმებს და განკუთვნილი არ არის გარემოში ინტროდუქციისთვის;
ბ) მისი ტრანსპორტირება ხორციელდება რეექსპორტის ან ცხოველთა საკვებად გენმოდიფიცირებული ორგანიზმის გადამუშავების მიზნით;
გ) შესაბამისი საკონტაქტო პირის სახელი, მისამართი და სხვა ცნობები ტვირთის შესახებ დამატებითი ინფორმაციის მისაღებად, აგრეთვე იმ პირის სახელი და მისამართი, რომელსაც ეგზავნება ტვირთი.
3. ჩაკეტილ სისტემაში გამოყენების მიზნით გენმოდიფიცირებული ორგანიზმის ტრანსპორტირებისას თანდართულ დოკუმენტაციაში  მითითებული უნდა იყოს, რომ:
ა) იგი გენმოდიფიცირებული ორგანიზმია და მისი ტრანსპორტირება ხორციელდება ჩაკეტილ სისტემაში გამოყენების მიზნით;
ბ) შესაბამისი საკონტაქტო პირის სახელი, მისამართი და სხვა ცნობები ტვირთის შესახებ დამატებითი ინფორმაციის მისაღებად, აგრეთვე იმ პირის სახელი და მისამართი, რომელსაც ეგზავნება ტვირთი“.

მუხლი 2. ეს კანონი ამოქმედდეს გამოქვეყნებისთანავე.

განმარტებითი ბარათი
საქართველოს კანონის პროექტზე
“ცოცხალი გენმოდიფიცირებული ორგანიზმების შესახებ” საქართველოს კანონში ცვლილების შეტანის თაობაზე

ა) ზოგადი ინფორმაცია კანონპროექტის შესახებ:
ა.ა) კანონპროექტის მიღების მიზეზი:
საქართველო ბიოუსაფრთხოების კარტახენას ოქმის ხელმომწერი მხარეა 2008 წლიდან. 
აღნიშნული ოქმის მოწესრიგების სფეროს წარმოადგენს ცოცხალი გენმოდიფიცირებული ორგანიზმების ტრანსსასაზღვრო გადაადგილება, მოპყრობა და გამოყენება, რომლებსაც შეუძლიათ არახელსაყრელი ზეგავლენა მოახდინოს ბიოლოგიური მრავალფეროვნების შენარჩუნებასა და მდგრად გამოყენებაზე, ადამიანის ჯანმრთელობისთვის საფრთხის გათვალისწინებით. ბიოუსაფრთხოების კარტახენას ოქმის თანახმად, მხარემ შეიძლება მიიღოს გადაწყვეტილება უშუალოდ სურსათად ან ცხოველის საკვებად გამოსაყენებელი ან გადასამუშავებელი ცოცხალი გენმოდიფიცირებული ორგანიზმის იმპორტის შესახებ ეროვნული მარეგულირებელი სისტემის ფარგლებში, რომელიც შეესაბამება ოქმის მიზნებს. 
გამომდინარე იქიდან, რომ „ცოცხალი გენმოდიფიცირებული ორგანიზმების შესახებ“ საქართველოს კანონის მოქმედი რედაქციით ცოცხალი გენმოდიფიცირებული ორგანიზმების ტრანსსასაზღვრო გადაადგილების კონტექსტში დაშვებულია მხოლოდ ტრანზიტი, აღნიშნულ სფეროში მოქმედი სხვადასხვა მეწარმეები, ზოგიერთ შემთხვევაში მათი უცხოელი პარტნიორებიც, პერიოდულად მომართავდნენ სამინისტროს რეექსპორტისა და იმპორტის მიზნობრივ დასაშვებობასთან დაკავშირებით. 
კანონპროექტის მიღების მიზეზია ახალი ეკონომიკური საქმიანობის განვითარების მხარდაჭერა, რომელიც უკავშირდება საქართველოში ცხოველის საკვების წარმოებას. აღნიშნულისთვის მნიშვნელოვანია ცოცხალი გენმოდიფიცრებული ორგანიზმების გამოყენება, რადგან ასეთი ორგანიზმების გადამუშავების შედეგად მიღებული პროდუქტი შეიცავს ცხოველთა საკვები რაციონისთვის საჭირო პროტეინებს. აქედან გამომდინარე, აღნიშნული ეკონომიკური საქმიანობის ციკლის შეუფერხებლად განხორციელებისთვის, შესაბამისი რეგულირებისა და კონტროლის ფარგლებში, მიზანშეწონილია დასაშვები გახდეს ცოცხალი გენმოდიფიცირებული ორგანიზმების იმპორტი ცხოველთა საკვებად გადამუშავების მიზნით. აგრეთვე, აღსანიშნავია, რომ ასეთი რეგულირება არ არის წინააღმდეგობაში ბიოუსაფრთხოების კარტახენას ოქმთან, რომელიც წევრ სახელმწიფოს აძლევს უფლებამოსილებას, ეროვნულ დონეზე დაარეგულიროს ცოცხალი გენმოდიფიცირებული ორგანიზმების იმპორტი შემდგომში უშუალოდ სურსათად, ცხოველის საკვებად გამოსაყენებლად ან გადასამუშავებლად.
გარდა აღნიშნულისა, ცოცხალი გენმოდიფიცირებული ორგანიზმების სრული აკრძალვის საკითხი არ არის თანხვედრაში ევროკავშირის კანონმდებლობასთან. აღნიშნულის თაობაზე მოსაზრება დაფიქსირდა ევროკავშირის მიერაც. ევროკავშირის დირექტივა N 2001/18 ( DIRECTIVE 2001/18/EC OF THE EUROPEAN PARLIAMENT AND OF THE COUNCIL of 12 March 2001 on the deliberate release into the environment of genetically modified organisms and repealing Council Directive 90/220/EEC) აწესრიგებს ისეთ საკითხებს, რომლის საშუალებითაც უზრუნველყოფილია გარკვეული გენმოდიფიცირებული ორგანიზმების გარემოში გავრცელება. კერძოდ, წევრ სახელმწიფოებს არ შეუძლიათ აკრძალონ, შეზღუდონ ან შეაფერხონ გენმოდიფიცირებული ორგანიზმების ბაზარზე განთავსება, რომლებიც შეესაბამება ამ დირექტივის მოთხოვნებს, თუმცა ამავე დირექტივით დაშვებულია დამცავი მექანიზმები, რომლებიც წევრ ქვეყნებს აძლევს შესაძლებლობას, თავიანთ ტერიტორიაზე  დროებით შეზღუდონ ან სრულებით აკრძალონ ასეთი გენმოდიფიცირებული ორგანიზმების გამოყენება ან და გაყიდვა რისკების შეფასებისა და შესაბამისი დასკვნების არსებობის შემთხვევაში.
შესაბამისად, ევროკავშირის კანონმდებლობასთან დაახლოების მიზნით, მიზანშეწონილია, კანონპროექტით გათვალისწინებული ცვლილებების მიღება.
ზემოაღნიშნულიდან გამომდინარე, დაინტერესებულ მხარეებთან, სამინისტროს შიდა უწყებებისა და სსიპ შემოსავლების სამსახურის საბაჟო დეპარტამენტის წარმომადგენლებთან გამართული არაერთი სამუშაო შეხვედრის შედეგად, შემოწმდა და დადგინდა მოთხოვნილი ცვლილებების შესაბამისობა ბიოუსაფრთხოების კარტახენას ოქმის დებულებებთან და ევროკავშირის სამართალთან.

ა.ა.ა) პრობლემა, რომლის გადაჭრასაც მიზნად ისახავს კანონპროექტი:
მიუხედავად იმისა, რომ ბიოუსაფრთხოების კარტახენას ოქმის დებულებები მხარეებს აძლევს შესაძლებლობას ეროვნულ დონეზე განსაზღვრონ უფრო მკაცრი რეგულაციები, ვიდრე ეს არის ოქმით გათვალისწინებული, მოცემულ შემთხვევაში, ტრანსსასაზღვრო გადაადგილების კუთხით, გამოიკვეთა ზოგიერთი შეზღუდვის შერბილების აუცილებლობა. 
მეწარმეების მოსაზრებით, რომლებმაც მომართეს სამინისტროს განცხადებებით, საქართველოს სატრანსპორტო კორიდორის ფუნქციის გათვალისწინებით, ტვირთების მხოლოდ ტრანზიტის რეჟიმით გატარებისას სახელმწიფოს აქვს უფრო ნაკლები შემოსავალი, შესაბამისად, საქმიანობა, რეექსპორტის რეჟიმის დაშვებით, როდესაც შესაძლებელი იქნება ტვირთის საქართველოს ტერიტორიაზე დროებით დასაწყობება შემდგომი გატანის მიზნით, იქნება უფრო მეტად შემოსავლიანი. 
ხოლო რაც შეეხება ცხოველის საკვებად ცოცხალი გენმოდიფიცირებული ორგანიზმების გადამუშავებას, აღინიშნა, რომ ადგილობრივი წარმოების ცხოველის საკვების ფინანსური ღირებულება უფრო დაბალია, რაც, თავისთავად, შემდგომში იწვევს უკვე ცხოველისგან წარმოებული სურსათის დაბალანსებულ ფასს ბაზარზე.
ა.ა.ბ) არსებული პრობლემის გადასაჭრელად კანონის მიღების აუცილებლობა:
როგორც უკვე აღინიშნა, „ცოცხალი გენმოდიფიცირებული ორგანიზმების შესახებ“ საქართველოს კანონის მოქმედი რედაქციით დაშვებულია ცოცხალი გენმოდიფიცირებული ორგანიზმების ტრანზიტი. რეექსპორტისა და ცხოველის საკვებად მათი გადამუშავების მიზნით იმპორტის დასაშვებობისთვის აუცილებელია კანონში განხორციელდეს შესაბამისი ცვლილებები.
ა.ბ) კანონპროექტის მოსალოდნელი შედეგები:
კანონპროექტის მიღების შედეგად, საქართველოში ცოცხალი გენმოდიფიცირებული ორგანიზმების მიმართ შეიცვლება ძველი მიდგომა და დაინერგება ახალი რეჟიმი, რომელიც ითვალისწინებს ცოცხალი გენმოდიფიცირებული ორგანიზმების იმპორტს მხოლოდ ცხოველის საკვებად გადამუშავების მიზნით და რეექსპორტს. ამასთან, აღსანიშნავია, რომ იმპორტის მიზნობრიობა არის მეტად კონკრეტული და მოიცავს მხოლოდ ცხოველის საკვებად გადამუშავებას, შესაბამისად, საქართველოს ტერიტორიაზე, კვლავ აკრძალული დარჩება ცოცხალი გენმოდიფიცირებული ორგანიზმების გარემოში ინტროდუქცია, კულტივაცია და ბაზარზე განთავსება. 
ა.გ) კანონპროექტის ძირითადი არსი:
- კანონპროექტით ცვლილება შედის კანონის მე-4 მუხლის პირველი პუნქტის „გ1“ ქვეპუნქტში, სადაც განმარტებულია თავისუფალ ზონად გამოცხადების ტერმინი. ცვლილების შედეგად, დაზუსტდება აღნიშნული ტერმინი და ტერიტორიის თავისუფალ ზონად გამოცხადება, ჩაკეტილ სისტემაში ცოცხალი გენმოდიფიცირებული ორგანიზმების გამოყენების გარდა, არ შეეხება ცხოველის საკვებად გადამუშავების მიზნით იმპორტის შემთხვევებსაც.
- კანონპროექტით აგრეთვე დასუზტდება საქმიანობის განმახორციელებლის განმარტებაც და იგი მოიცავს ფიზიკურ ან იურიდიულ პირს, რომელიც გენმოდიფიცირებულ ორგანიზმს იყენებს ტრანზიტისთვის, რეექსპორტისთვის, ჩაკეტილ სისტემაში ან ცხოველის საკვებად მისი გადამუშავების მიზნით.
- სიახლეს წარმოადგენს ცოცხალი გენმოდიფიცირებული ორგანიზმების შესახებ კანონში ტერმინი „გადამუშავების“ განმარტება, რომლის მიხედვითაც, გადამუშავება მოიცავს ცოცხალ გენმოდიფიცირებულ ორგანიზმებზე განხორციელებულ ნებისმიერ ფიზიკურ ან/და ზოგიერთ შემთხვევაში ქიმიურ პროცესს, რომლის შედეგადაც გენმოდიფიცირებული ორგანიზმი კარგავს გენეტიკური მასალის გადაცემის ან/და რეპლიკაციის უნარს და გამოიყენება ცხოველის საკვების წარმოებისთვის. აღსანიშნავია, რომ ბიოუსაფრთხოების კარტახენას ოქმი არ ითვალისწინებს მიზნობრივ გადამუშავებას, რაც იმას ნიშნავს, რომ დასაშვებია გენმოდიფიცირებული ორგანიზმის გადამუშავება ნებისმიერი მიზნით. კანონპროექტით გათვალისწინებული ვერსია მოიცავს დამატებით დამცავ მექანიზმს, რომ გადამუშავებაც კი განხორციელდეს კონკრეტული მიზნით, კერძოდ, შემდგომში ცხოველის საკვების წარმოებისთვის. 
- კანონის მიზნებისა და ცვლილებების სწორი იმპლემენტაციისთვის საჭიროა განიმარტოს რეექსპორტი, რომელიც კანონპროექტით განიმარტება როგორც საქართველოს ტერიტორიაზე დროებით შემოტანილი და დასაწყობებული ცოცხალი გენმოდიფიცირებული ორგანიზმების შემცველი საქონლის გატანა საქართველოს ტერიტორიიდან, როდესაც არ ხდება საქონლის გადამუშავება და მისი თავდაპირველი შემადგენლობა თვისებრივად და რაოდენობრივად არ იცვლება. აღნიშნული განმარტებასთან მიმართებით, მნიშვნელოვანია აღინიშნოს, რომ რეექსპორტის რეჟიმის დროს საქართველოს ტერიტორია შეასრულებს ე.წ. „შემნახველი საკნის“ როლს, სადაც გენმოდიფიცირებული ორგანიზმების შემცველი ტვირთი დროებით დასაწყობდება და რა შემთხვევაშიც არ მოხდება დალუქული ტვირთის გახსნა, მისი გადამუშავება და შესაბამისად, გენდმოფიცირებული ორგანიზმების გარემოში მოხვედრის რისკიც დაბალია. 
- კანონპროექტით კანონს დაემატება III1 თავი, რომელიც შედგება სამი მუხლისგან და მთლიანად მოაწესრიგებს ცოცხალი გენმოდიფიცირებული ორგანიზმების ცხოველის საკვებად გადამუშავებასთან დაკავშირებულ დებულებებს. 
მუხლი 171 შეეხება ცოცხალი გენმოდიფიცირებული ორგანიზმის ცხოველის საკვებად გადამუშავების ზოგად რეგულირებას, რომლის თანახმადაც, ცოცხალი გენმოდიფიცირებული ორგანიზმის ცხოველის საკვებად გადამუშავება უნდა განხორციელდეს უსაფრთხოების წინასწარი ზომების მიღებისა  და ზიანის პრევენციის პრინციპების გათვალისწინებით.
აღსანიშნავია, რომ ცოცხალი გენმოდიფიცირებული ორგანიზმის ცხოველის საკვებად გადამუშავება არ საჭიროებს ლიცენზიას და ხორციელდება სამინისტროსთვის წინასწარი შეტყობინების საფუძველზე, რაზეც სამინისტრო გასცემს თანხმობას ან აცხადებს უარს ასეთი თანხმობის გაცემაზე. 
მუხლი 172 აწესრიგებს თანხმობის პროცედურის ადმინისტრაციული წარმოების ნაწილს. კერძოდ, სამინისტრო ცოცხალი გენმოდიფიცირებული ორგანიზმის ცხოველის საკვებად გადამუშავების თანხმობას  ან  თანხმობაზე უარის თქმის შესახებ გადაწყვეტილებას იღებს განაცხადის წარმოებაში მიღებიდან 30 დღის განმავლობაში.
რაც შეეხება ცოცხალი გენმოდიფიცირებული ორგანიზმის ცხოველის საკვებად გადამუშავების პროცედურაზე სახელმწიფო კონტროლსა და ზედამხედველობას, მუხლი 173 შესაბამისად, ცოცხალი გენმოდიფიცირებული ორგანიზმების ცხოველის საკვებად გადამუშავების მიზნით იმპორტისთვის, საბაჟო პროცედურების, ამ კანონითა და საქართველოს კანონმდებლობით დადგენილი სხვა მოთხოვნების დაცვაზე სახელმწიფო ზედამხედველობასა და კონტროლს კომპეტენციის ფარგლებში ახორციელებს საქართველოს ფინანსთა სამინისტროს სისტემაში შემავალი საჯარო სამართლის იურიდიული პირი - შემოსავლების სამსახური.
ცხოველის საკვებად გადამუშავების პროცესის დაწყებამდე, ტრანსპორტირების უსაფრთხოების წესებისა და კომპეტენციის ფარგლებში კანონით დადგენილი სხვა მოთხოვნების დაცვაზე ზედამხედველობას ახორციელებს ახორციელებს საქართველოს გარემოს დაცვისა და სოფლის მეურნეობის სამინისტროს სახელმწიფო საქვეუწყებო დაწესებულება გარემოსდაცვითი ზედამხედველობის დეპარტამენტი. 
რაც შეეხება უშუალოდ საკვებად გადამუშავების პროცესში, „ცოცხალი გენმოდიფიცირებული ორგანიზმების შესახებ“ საქართველოს კანონისა და „სურსათის/ცხოველის საკვების უვნებლობის, ვეტერინარიისა და მცენარეთა დაცვის კოდექსით გათვალისწინებული მოთხოვნების დაცვასა და შესრულებაზე ზედამხედველობას ახორციელებს სამინისტროს სისტემაში შემავალი საჯარო სამართლის იურიდიული პირი - სურსათის ეროვნული სააგენტო.
- კანონპროექტით ცვლილება შედის კანონის 22-ე მუხლში, რის შედეგადაც მუხლის შინაარსი თანხვედრაშია მოყვანილი გენმოდიფიცირებული ორგანიზმის ტრანსსასაზღვრო გადაადგილების კონტექსტში, რეექსპორტისა და ცხოველის საკვებად მისი გადამუშავების მიზნით იმპორტის დასაშვებობასთან.
- ხოლო რაც შეეხება კანონის 25-ე მუხლს, კანონპროექტით დაზუსტდება ცხოველის საკვებად გენმოდიფიცირებული ორგანიზმის გადამუშავების ან რეექსპორტის მიზნით ტრანსპორტირებისას თანდართული დოკუმენტაცია შემდგომი ადმინისტრაციული წარმოებისთვის. 

ა.დ) კანონპროექტის კავშირი სამთავრობო პროგრამასთან და შესაბამის სფეროში არსებულ სამოქმედო გეგმასთან, ასეთის არსებობის შემთხვევაში (საქართველოს მთავრობის მიერ ინიცირებული კანონპროექტის შემთხვევაში):
ასეთი არ არსებობს.
ა.ე) კანონპროექტის ძალაში შესვლის თარიღის შერჩევის პრინციპი, ხოლო კანონისთვის უკუძალის მინიჭების შემთხვევაში − აღნიშნულის თაობაზე შესაბამისი დასაბუთება:
კანონპროექტი ძალაში შევა მისი ოფიციალური გამოქვეყნებისთანავე. კანონპროექტით არ არის გათვალისწინებული უკუძალის მინიჭების საკითხი. 
ა.ვ) კანონპროექტის დაჩქარებული წესით განხილვის მიზეზები და შესაბამისი დასაბუთება (თუ ინიციატორი ითხოვს კანონპროექტის დაჩქარებული წესით განხილვას):
საქართველოს პარლამენტის რეგლამენტის 117-ე მუხლის პირველი პუნქტის თანახმად, პარლამენტმა კანონპროექტი შეიძლება განიხილოს და მიიღოს დაჩქარებული წესით. კანონპროექტი დაჩქარებული წესით განიხილება იმ შემთხვევაში, თუ იგი ითვალისწინებს მხოლოდ კანონში ცვლილების შეტანას. აქედან გამომდინარე, საქართველოს პარლამენტის რეგლამენტით დადგენილი პროცედურების გათვალისწინებით საჭიროა კანონპროექტის დაჩქარებული წესით განხილვის შესახებ გადაწყვეტილების მიღება.
ბ) კანონპროექტის ფინანსური გავლენის შეფასება საშუალოვადიან პერიოდში (კანონპროექტის ამოქმედების წელი და შემდგომი 3 წელი). 
ბ.ა) კანონპროექტის მიღებასთან დაკავშირებით აუცილებელი ხარჯების დაფინანსების წყარო; 
კანონპროექტის მიღებასთან დაკავშირებული აუცილებელი ხარჯების დაფინანსების წყაროა სახელმწიფო ბიუჯეტი.
ბ.ბ) კანონპროექტის გავლენა სახელმწიფო ან/და მუნიციპალიტეტის ბიუჯეტის საშემოსავლო ნაწილზე; 
კანონპროექტი არ იქონიებს გავლენას სახელმწიფო და მუნიციპალური ბიუჯეტის საშემოსავლო ნაწილზე.
ბ.გ) კანონპროექტის გავლენა სახელმწიფო ან/და მუნიციპალიტეტის ბიუჯეტის ხარჯვით ნაწილზე; 
კანონპროექტი არ იქონიებს გავლენას სახელმწიფო და მუნიციპალური ბიუჯეტის ხარჯვით ნაწილზე.
ბ.დ) სახელმწიფოს ახალი ფინანსური ვალდებულებები, კანონპროექტის გავლენით სახელმწიფოს ან მის სისტემაში არსებული უწყების მიერ მისაღები პირდაპირი ფინანსური ვალდებულებების (საშინაო ან საგარეო ვალდებულებები) მითითებით;
კანონპროექტის მიღება სახელმწიფოს მხრიდან ახალი ფინანსური ვალდებულებების აღებას არ ითვალისწინებს.
ბ.ე) კანონპროექტის მოსალოდნელი ფინანსური შედეგები იმ პირთათვის, რომელთა მიმართაც ვრცელდება კანონპროექტის მოქმედება, იმ ფიზიკურ და იურიდიულ პირებზე გავლენის ბუნებისა და მიმართულების მითითებით, რომლებზედაც მოსალოდნელია კანონპროექტით განსაზღვრულ ქმედებებს ჰქონდეს პირდაპირი გავლენა; 
კანონპროექტი, საშემოსავლო ნაწილში, იქონიებს ფინანსურ გავლენას იმ პირებზე, რომლებიც ახორციელებენ ცოცხალი გენმოდიფიცირებული ორგანიზმების ცხოველის საკვებად გადამუშავების პროცედურას და რეექსპორტს. კანონპროექტით განსაზღვრული ქმედებების შედეგად, ფინანსური ზეგავლენა იქნება არამხოლოდ აღნიშნულ სფეროში უკვე მოქმედ ბიზნესოპერატორებსა და საწარმოებში დასაქმებულ პირებზე, არამედ მოსალოდნელია ახალი საწარმოების დაფუძნება და სამუშაო ადგილების ზრდაც. 
ბ.ვ) კანონპროექტით დადგენილი გადასახადის, მოსაკრებლის ან სხვა სახის გადასახდელის (ფულადი შენატანის) ოდენობა შესაბამის ბიუჯეტში და ოდენობის განსაზღვრის პრინციპი;
კანონპროექტი არ ადგენს გადასახადს, მოსაკრებელს ან სხვა სახის გადასახდელს.
გ) კანონპროექტის მიმართება საერთაშორისო სამართლებრივ სტანდარტებთან:
გ.ა) კანონპროექტის მიმართება ევროკავშირის სამართალთან:
კანონპროექტი არ ეწინააღმდეგება ევროკავშირის სამართალს.
გ.ბ) კანონპროექტის მიმართება საერთაშორისო ორგანიზაციებში საქართველოს წევრობასთან დაკავშირებულ ვალდებულებებთან:
კანონპროექტი არ ეწინააღმდეგება საერთაშორისო ორგანიზაციებში საქართველოს წევრობასთან დაკავშირებულ ვალდებულებებს.
გ.გ) კანონპროექტის მიმართება საქართველოს ორმხრივ და მრავალმხრივ ხელშეკრულებებთან, აგრეთვე, ისეთი ხელშეკრულების/შეთანხმების არსებობის შემთხვევაში, რომელსაც უკავშირდება კანონპროექტის მომზადება, - მისი შესაბამისი მუხლი ან/და ნაწილი:
კანონპროექტი არ ეწინააღმდეგება საქართველოს ორმხრივ და მრავალმხრივ ხელშეკრულებებს. კანონპროექტის მიღება არ უკავშირდება რომელიმე ხელშეკრულებას/შეთანხმებას.
გ.დ) არსებობის შემთხვევაში, ევროკავშირის ის სამართლებრივი აქტი, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირსა და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან:
ასეთი არ არსებობს.
დ) კანონპროექტის მომზადების პროცესში მიღებული კონსულტაციები:
დ.ა) სახელმწიფო, არასახელმწიფო ან/და საერთაშორისო ორგანიზაცია/დაწესებულება, ექსპერტები, რომლებმაც მონაწილეობა მიიღეს კანონპროექტის შემუშავებაში:
კანონპროექტის შემუშავებაში მონაწილეობა მიიღეს საქართველოს გარემოს დაცვისა და სოფლის მეურნეობის სამინისტროს ბიომრავალფეროვნებისა და სატყეო დეპარტამენტის, სოფლის მეურნეობის სურსათის და სოფლის განვითარების დეპარტამენტის, საერთაშორისო ურთიერთობებისა და ევროინტეგრაციის დეპარტამენტის, სსიპ სურსათის ეროვნული სააგენტოს, სსიპ სოფლის მეურნეობის სახელმწიფო ლაბორატორიისა და სსდ გარემოსდაცვითი ზედამხედველობის დეპარტამენტის წარმომადგენლებმა. 
დ.ბ) კანონპროექტის შემუშავებაში მონაწილე ორგანიზაციის (დაწესებულების) ან/და ექსპერტის შეფასება კანონპროექტის მიმართ, ასეთის არსებობის შემთხვევაში:
ასეთი არ არსებობს.
დ.გ) სხვა ქვეყნების გამოცდილება კანონპროექტის მსგავსი კანონების იმპლემენტაციის სფეროში, იმ გამოცდილების მიმოხილვა, რომელიც მაგალითად იქნა გამოყენებული კანონპროექტის მომზადებისას, ასეთი მიმოხილვის მომზადების შემთხვევაში:
ასეთი მიმოხილვა არ მომზადებულა. 
ე) კანონპროექტის ავტორი:
საქართველოს გარემოს დაცვისა და სოფლის მეურნეობის სამინისტრო.
ვ) კანონპროექტის ინიციატორი:
საქართველოს მთავრობა.
